
УДИРТГАЛ ХИЧЭЭЛ
[bookmark: _GoBack]ХУВЦАСНЫ ҮҮСЭЛ, ХӨГЖЛИЙН ТУХАЙ ТОЙМ
	Үндэсний хувцасны аливаа судалгааг хийхдээ түүний үүсэл, хөгжилд нөлөөлсөн бүхий л хүчин зүйлүүдийг түүхэн цаг үеийн нөхцөл байдалтай нь уялдуулан судлах шаардлага зүй ёсоор тавигдах ба түүхэн цаг үеийг аль болох урагшлуулан, тухайн үеийн нөхцөл байдлын онцлогтой нягт холбон судлах нь уг соёлын язгуур чанарт хүрэх боломжийг олгох ба ингэснээр түүхэн хөгжлийн явцад гарсан хувьсал, хөгжлийн учир шалтгаан, зүй тогтолыг шинжлэх ухааны үндэслэлтэй, үнэн зөв гаргах боломж бүрдэж, дараа дараагийн судалгааны ажлын гол суурь нь болж өгнө.
	Бид Монгол хувцасны судалгааны тухай ярихын өмнө ер нь хувцас гэж юу вэ? гэсэн асуудлыг урьд өмнө хэрхэн тодорхойлж ирсэн талаар ярилцаад, өөрөөр хэрхэн тодорхойлж болох тухай бас санал солилцох нь зүйтэй гэж бодож байна.
Иймээс, энэ удаагийн хичээлээр дараахь асуудлууд дээр дээр тогтож ярилцъя.
	Хувцас гэж юу вэ?
	Хувцас хэдийд үүссэн бэ?
	Анхны хувцас ямар байсан бэ?
	Хувцас хэрхэн хувьсаж хөгжиж ирсэн бэ? 
Хувцасны түүхийн ном, сурах бичгүүдэд хувцасыг тодорхойлохдоо ихэвчлэн “хувцас гэдэг нь хүний биеийг гадны таагүй нөлөөллөөс хамгаалах зорилготой, хиймэл бүрхэвч буюу хоёрдогч арьс мэтээр бичсэн байх нь олонтой. Энэ нь үнэний хувьтай боловч бид судалгааны хичээлээр бол асуудлыг арай өөрөөр авч үзмээр санагдаж байна.
Юуны өмнө бид судалгааныхаа хичээлийн зорилго, чиглэлийн хүрээнд хувцасыг соёлын үзэгдэл гэдэг талаас нь харж тайлбарлахыг оролдоод үзье л дээ.
Ингэж үзвэл “Хувцас хэмээх соёлын үзэгдэл нь хүн төрөлхөтний үүсэл, хөгжлийн түүхэн үйл явц дахь хүний үйл ажиллагаатай холбоотой бүхий л үзэгдэл юмсын дотроос хүний сайн сайхны төлөөх хүсэл эрмэлзлэл, хэрэгцээ шаардлагын үндсэн дээр бүтээгдэн бий болж, хэрэглэгдэн, улам бүр боловсрогдон хөгжих замаар дараа дараагийн үедээ уламжлагдан дамжиж байдаг, эдлиг болон оюунлаг үнэт зүйлс, тэдгээрт шингэсэн болон шингэж буй хүний мөн чанарын  илэрхийлэлийн нийлбэр цогц” гэж үзэж болохоор байгаа юм.
	Мөн соёл нь ертөнц дээр амьдрагч бүхий л амьд биетийн дотроос зөвхөн оюун ухаант хүнд л байх ба улмаар соёлын үүсэл нь оюун ухаант хүний үүслийн нилээд эхний шатанд хамаарана гэх соёл судлалын шинжлэх ухааны онол,үзэл баримтлалыг үндэслэхийн зэрэгцээ хүн төрөлхөтнийг адгуусны аймгаас ялгаран хөгжихийн эхлэл нь хувцас хийж хэрэглэх болсон явдал байсан, хэрвээ соёлыг үзэгдэл, үйл явц хэмээн үзвэл хувцас хийж хэрэглэх үйл явц нь соёлын хамгийн анхны үзэгдэл, үйл явц байсан гэсэн үзэл баримтлал дэвшүүлж болно. Учир нь хоол хүнс, орон байр, хувцас хунар нь хүний амьд байж, амьдралаа үргэлжлүүлэхэд зайлшгүй, нэн тэргүүний хэрэгцээтэй чухал зүйлс аль аль нь мөн боловч эхний хоёр бол адгуусан амьтанд ч байдаг, харин хувцас л зөвхөн хүнд  хамаарна.
	Нэгэнт соёл, түүний үүсэл, хөгжилийн тухай асуудал хүн, түүний үүсэл, хөгжилтэй зэрэгцэн байх учраас хувцасны соёлын гарал, үүслийн тухай асуудлыг ч соёл судлалын шинжлэх ухааны хүмүүнчлэх зарчмын үүднээс хүний үүсэл хөгжилтэй холбон үзэх нь судалгаа шинжилгээний ач холбогдолтой.  
	Судалгаанаас үзвэл хүний үүслийн тухай ойлголт, төсөөлөл олон зуун жилийн  туршид төгс шийдвэрлэгдэж чадаагүй, маргаантай явж ирсэн, одоо ч мөн судлаачдын анхаарлыг юу юунаас илүүтэй татсаар байгаа нь соёл судлалын шинжлэх ухаан бие дааж, олон шинжлэх ухааны уулзварт өөрийн онол, судалгааны арга зүйгээ боловсруулан, бие даасан шинжлэх ухаан болон хөгжих болсон үеэс улам бүр  хүчтэй болсон нь ажиглагддаг. 
	Хувцасны үүслийг хүний үүслийн тухай ойлголтуудтай холбож авч үзье.
	...Хүний үүслийн тухай олон янзын ойлголт, төсөөлөлийг ангилж үзвээс: 
1. Хүмүүнийг бурхан буюу анхдагч бүтээгч хүчин буй болгосон хэмээх үзэл төсөөлөл,
2. Өөр гаргийн хүмүүс бүтээсэн хэмээх таамаг төсөөлөл, 
3. Эволюцийн үзэл онол зэрэг болно.
	Эдгээр үзэл, төсөөлөлтэй хувцасны үүслийг холбогдуулан судалж үзвэл:        Хүнийг бурхан бүтээсэн гэх үзэл төсөөлөлийн хувьд ...Сүмбэр уулын домогт буй ”...Дүрстийн орны тэнгэр хувцас лугаа сэлт төрьюү...” гэсэн үгийг авч үзье. Бидний олонтой дуулж сонссон “Цагаан өвгөн” хувцас лугуу байдаг, үхэж үрэгдсэн хүмүүсийн сүнс хүний нүдэнд харагдахдаа хувцас лугаа байдаг бол, ”...Муу дуут, амармагийн зургаан тэнгэр нар нэгэн лангаас жаран дөрөвний хувь хүртэл асар хөнгөн, хөх, шар, цагаан, улаан хувцад галбарваас модноос гарахыг номложээ... Өөрийн биеийн хэмжээнээс хоёр хувь илүү хувцадыг өмсөнө хэмээн номложээ...” хэмээсэн нь хэн нэгэн этгээд уйдахдаа өгүүлсэн үлгэр биш, гарцаагүй үнэнийг өгүүлсэн “түүх” гэмээр байна. Тэнгэр нарын “хувцад”-ыг өдгөө хүртэл дурсан хүндэтгэсээр буйн улбаа нь “ХАДАГ”. Хадгийг “эдийн дээд” хэмээгээд байдгийн цаад учир нь ийм буюу...[footnoteRef:1]. гэх мэт сонирхолтой жишээ олон байдаг. [1:   Г. Армаа. Хүний үүсэл-. УБ., 2008-. Х.30.] 

	Хүнийг өөр гаргийн хүмүүс бүтээсэн хэмээх таамаглалын хувьд ч мөн адил гадны хүчний үйлдлийн үр дүн учраас мөн л хувцсыг нь хүртэл бүтээсэн байж таарна гэсэн таамаглаж болох юм.
	Харин эволюцийн үзэл онолоор бол, хувцасны үүслийг хоёр янзаар тайлбарлаж болмоор санагдаж байна. Үүнийг тайлбарлахад хуучин чулуун зэвсгийн дунд үед (одоогоос 100-40 мянган жилийн тэртээ) болсон дэлхийн цаг агаарын өөрчлөлт буюу мөстлөгийн үеэр баримжаа хийж болох юм.
	Нэгдүгээрт: Мөстлөгөөс өмнө, дэлхийн нийт нутгаар нэгэн хэвийн дулаан цаг агаартай байх үед, хүй нэгдлийн эхэн үеийн хүмүүс ургамалын иш, навчаар бүсэлхийнээс доош хэсгийг халхалсан, богино халхавч маягийн зүйл хийж, хэрэглэж байсныг судлаачид дам мэдээнд түшиглэн, таамаглан гаргасан байх бөгөөд, уг үзэгдлийг, тэр үеийн хүмүүсийн эртний үслэг овгийн төрөлх дадал зуршлын нөлөөтэй холбон үзсэн[footnoteRef:2] байдаг. Мөн хаалт, халхавч хийж, хэрэглэх болсон явдал хүнд анх айх, ичих мэдрэмж бүрэлдэн тогтсонтой холбоотой байж болохыг үгүйсгэх аргагүй гэсэн таамаглал[footnoteRef:3] ч байх бөгөөд эдгээр нь цаашид соёлын хүн судлал,соёлын сэтгэл судлалын арга зүйн  нарийвчилсан судалгаа шаардсан асуудал болно.  [2:  Л. Сономцэрэн. Монголын эртний соёл урлаг.- УБ., 1989.- Х.18.]  [3:  Соёл судлалын шинжлэх ухааны доктор Ж.Долгорсүрэнтэй хийсэн ярилцлага.] 

	Хоёрдугаарт: Хуучин чулуун зэвсгийн дунд үеэс эхлэн дэлхийн цаг агаар өөрчлөгдөн, мөстлөг болж, хүний амьдралд ч чанарын өөрчлөлтүүд гарсантай холбоотойгоор хувцасны үүслийг тайлбарлаж болох юм. Учир нь хүнд бусад адгуусан амьтных шиг гадаад орчны нөлөөлийг дааж тэсвэрлэх, зохицуулах нарийн бүтэцтэй зузаан арьс, үсэн бүрхүүл байдаггүй. Иймээс хүн байгалийн шалгарлыг даван туулахын тулд хувцсыг хийж хэрэглэх болсон. Байгалийн шалгарлыг даван туулах явдал хүний анхны материаллаг хэрэгцээ үүсэх нөхцөл нь болж өгчээ. Өөрөөр хэлбэл хүмүүс хувцсыг материаллаг хэрэгцээгээ хангахын тулд буюу амьд байж амьдралаа үргэлжлүүлэхийн тулд махан биеэ орчны тааламжгүй нөлөөллөөс хамгаалах зорилгоор хийж хэрэглэх болсон байна гэсэн төсөөлөл одоогоор давамгай байдаг.
Мөн энэ үзлийн үүднээс авч үзвэл хувцас нь <<хүн>>- ий  анхдагч хэрэгцээнээс шалтгаалан үүссэн учраас хүн төрөлхөтний анхдагч соёл гэж үзэж болохоор байгаа бөгөөд өөрөөр хэлбэл хэрэгцээтэй бүхэн үнэ цэнтэй, үнэ цэнтэй байна гэдэг бол түүнийг соёл мөн гэдгийн баталгаа болж өгнө. 
	Соёлын үүсэл, хөгжлийг Homo sapiens буюу ухаант хүмүүний үүсэл, хөгжилтэй холбон тайлбарлах <<одоогийн>> үзэл, онолын үүднээс авч үзвэл ухаант хүмүүний анхдагч соёл нь кроманьон хүмүүний үед буюу хуучин чулуун зэвсгийн дээд үеэс шинэ чулуун зэвсгийн үед өөрийн жинхэнэ утгаар хөгжин төлөвшсөн[footnoteRef:4] байх магадтай бөгөөд хувцсыг ч мөн соёлын анхдагч үзэгдэл болохыг эндээс тодорхой харж болох юм. [4:  Т. Дорждагва,Н. Сарантуяа,Ж. Долгорсүрэн. Соёл судлалын үндэс.- УБ., 1998.- Х.65-81.] 

	 Мөн эртний хятадын күнзийн сургаалд ...иргэншлийн үндэс ёслол, хүндлэлдээ байдаг гэж үздэг. Улмаар ёслол хүндлэлийн язгуур нь хувцас өмсгөлдөө байдаг ажээ. Тухайлбал, нүцгэн байх нь олиг муутай хэрэг агаад нүцгэн чавган явбал бүдүүлэг хээрийн адгуусан амьтанд тооцогдоно...[footnoteRef:5] гэснээс үзэхэд ч хүнийг биологийн бусад амьтнаас ялгах гол шинж тэмдгүүдийн тоонд хувцас гол байр суурьтай болох нь ойлгогдоно.  [5:  Шиба Рёотаро. Тал нутгийн тэмдэглэл. УБ., 1997. 13] 

Түүнчлэн ... Хүн та байгалийн шалгарлыг давж гарахын тулд хүний аймагт  “амьдаас амьдралыг үүсгэгч соёл” хэмээгчийг үүсгэн бий болгожээ. Үүний баталгаа нь хувцаслалт. Хамгийн наад зах нь араатныг алаад арьсаар нь хувцас хийж өмссөн, дах болгож нөмөрсөн. Энэ нь хүний аймгийн хамгийн анхдагч соёл юм...[footnoteRef:6] гэсэнтэй бид санал нэг байгаа юм. [6:  З. Бат-Отгон. Хүн өөрөө соёл өөрөө. УБ., 2008. 23
] 

Хүн эхээс мэндэлсэн цагаасаа эхлэн өлгий хэмээх нэгэн төрлийн хувцсанд өлгийдөгдөн, бүхий л амьдралынхаа туршид ахуй амьдрал, цаг үеийн хэрэгцээ шаардлагын дагуу олон төрөл зүйл, янз хэлбэрийн хувцас өмсөж хэрэглэсээр, насан өөд болохдоо ч нөгөө л хувцастайгаа хамт явдаг. Харин бусад эд зүйлсийг бол өдөр тутам, цаг мөч бүрт хэрэглээд байдаггүй.
  	Эдгээрийг сайтар тунгаан үзвээс хувцасны үүсэл гарвал, хувьсал хөгжил, уламжлал шинэчлэл зэрэг нь түүнийг бүтээн хэрэглэгч хүмүүний өөрийнх нь үүсэл, хөгжилтэй нягт уялдаатай үүсч, хөгжиж ирсэн соёлын онцгой, өвөрмөц үзэгдэл болохын зэрэгцээ хүн, хүний нийгмийн үүсэл, хөгжил тэдгээрт нөлөөлсөн болон нөлөөлж буй гадаад, дотоод олон хүчин зүйлс, тэдгээрийн зүй тогтол, харилцан хамаарлын талаар дэлгэрэнгүй мэдээлэлийг тээн дамжуулсаар ирсэн болох нь ойлгогдоно.
Монголчуудын дунд ам дамжин хэлэгдсээр ирсэн “Хувцас бурхан, Бие чөтгөр” хэмээх үг ч хүний мөн чанар болоод хувцас хэмээх хүний амьдралын үүсэл, хөгжлийн утга агуулгын олон талын мэдээлэлийг өөртөө агуулсан соёлын өвөрмөц үзэгдлийн мөн чанарыг нэгтгэн онож хэлсэн үг болно.
Хүний нийгмийн хөгжлийн дагуу хэрэгцээ өсөн нэмэгдэхийн хэрээр хэрэглээ ч мөн олон төрөл зүйлтэй болон нэмэгддэг зүй тогтолтой байх ба энэ нь хувцасны олон үүрэг зориулалт, нэр төрөл үүсэх үндсэн нөхцөл юм. Эндээс үндэсний хувцас гэдэг соёлын нэгэн тогтолцоот үзэгдэл, түүний тухай ойлголт гарч ирнэ. Нөгөө талаар, ухаант хүмүүний анхдагч соёл үүсч төлөвшиж байх үед буюу хуучин чулуун зэвсгийн дээд үеэс шинэ чулуун зэвсгийн үед дэлхийн цаг агаарын байдал ч одоогийнхтой ойролцоо болж тогтнож байсан бөгөөд энэ үед хар, цагаан, шар арьстан хүмүүс үүсч, суурьшсан байсны дээр тэдгээр хүмүүс арьсны өнгөний хувьд төдийгүй хэл, соёл, сэтгэхүй, ёс заншил зэрэг бүх чанараараа өөр өөрийн өвөрмөц онцлогтойгоор хөгжих эхлэл нь тавигдсан байна. Үүнд байгаль газар зүйн олон янз байдал шууд нөлөөлсөн гэх үзэл нийтлэг байх агаад үндэсний хувцасны олон янз болж хөгжихийн гол урьдчилсан нөхцөл нь байжээ гэж үзэж болох юм. 
 Өөрөөр хэлбэл, нэн эрт үед буюу дэлхийн цаг агаар газар бүрт нэгэн адил, байгал газар зүйн бүс нутгийн онцлог тод ялгараагүй байх үеийн хувцас  чанарын ялгаагүй байж, харин дэлхийн цаг агаарт өөрчлөлт орж, байгаль газар зүйн бүс нутгийн онцлог ялгарахын хамт хүмүүсийн амьжиргааны хэв маяг орчноо даган хувьсан ялгаатай болохын хамаар хувцас нь газар нутаг бүрт хийгдэх материал, түүний шинж чанар, хэлбэр, хэмжээнээс хамааран ялгаатай байх болжээ. Гэхдээ тухайн үеүүдэд хувцас зөвхөн хүний биеийг гадны тааламжгүй нөлөөллөөс хамгаалах эгэл үүрэг бүхий эдлэл байсны зэрэгцээ хийц загварын хувьд тухайн орчин нөхцлийн байдлаас шалтгаалан байгалийн бэлэн бүтээгдэхүүн байсан нь ойлгомжтой.     
Энэ нь үндэсний хувцасны үүсэл, язгуур гарвал тухайн үндэстэн, угсаатны анх үүсэн бүрэлдэн тогтсон газар нутаг, байгаль цаг агаар, түүнд зохицсон амьдралын хэв маягийн өвөрмөц онцлог зэргээс шалтгаалан ялгаатай байсныг гэрчлэх боловч үндэстэн угсаатнуудын хувцасны нэг нь нөгөөгөөс ялгарах гол чанарын ялгааг бүрэн дүүрэн илэрхийлэх боломжгүй, харин түүний ялгарах нөхцөл нь болж байжээ.
  	Үүний зэрэгцээ эхэн үеийн хувцас зөвхөн хамгаалах үүрэгтэй байсан нь бусад нарийн ялгаануудыг гаргах боломж муутай, харин хүний өөрийнх нь болон түүний цогцлоосон нийгмийн хөгжлийн дараа дараагийн шатны хөгжил дэвшлийн үр дүнд хувцасны соёлын олон төрөл зүйл үүсэн гарсан байдаг. Энэ нь хүн, хүний нийгэм хөгжихийн хирээр түүнтэй уялдан олон янзын хэрэгцээ үүсч түүнийг хангах үйлдвэрлэлийн янз бүрийн арга хэрэгсэл үүссэнээр тайлбарлагдна.
Анхны хувцас зөвхөн байгалийн шалгарлыг давж гарах, амьд байж амьдралаа үргэлжлүүлэхэд чиглэгдсэн энгийн бүтэцтэй, хамгаалах үүрэг бүхий байсан бол хүний нийгмийн хөгжлийн урт, удаан хугацааны түүхэн хөгжлийн явцад сүсэг бишрэл, гоо сайхан, нийгмийн, үндэстэн угсаатны гэх мэт олон үүргүүд шинээр бий болсноор, олон нэр төрөл, зүйл бүхий баялаг бүтэцтэй болон хөгжсөн байдаг. Ингэж бүтээн хэрэглэгч хүмүүнийхээ эдийн болон оюуны хэрэгцээгээр нөхцөлдөн шинээр  үүсэж, хөгжихдөө байгаль газар зүйн тогтоц, цаг агаарын онцлог, түүнтэй зохицон нийцэж амьдрах ахуй амьдралын орчин нөхцөл, эрхэлсэн аж ахуй, сүсэг бишрэл, ёс, зан заншлын ялгаатай байдлаас шалтгаалан үндэстэн угсаатан бүрт харилцан адилгүй өөр өөр бүтэц, утга агуулгатай болон ялгаран хөгжжээ.
Энэ бүхнийг нэгтгэн дүгнэж үзвэл, аливаа соёлын үзэгдлийн үүсэх гол шалтгаан нь тэдгээрийг бүтээн хэрэглэгч, хөгжүүлэгч, тээгч хүмүүний хэрэгцээ шаардлага байх ба тэр хэрэгцээ шаардлага нь биднийг хүрээлэн буй амьд байгаль, амьдралыг үүсгэгч гариг дэлхий буюу ертөнц, түүн дээрх элдэв юмс үзэгдэл, тэдгээрийн бүтэц, зүй тогтлоор нөхцөлдөн бий болдог байна. Түүнчлэн биднийг хүрээлэн буй орчны элдэв юмс үзэгдлийн шинж чанар газар бүрт харилцан адилгүй байх ба энэ байдал нь нэгэн төрлийн соёл дотроо мөн харилцан адилгүй олон янзын шинж чанар, өвөрмөц онцлогтой байдгийн баталгаа юм. Үүний нэг тод жишээ бол үндэсний хувцас гэж ойлгож болно. 

